
        
            
                
            
        

    
	Пүрэвийн ХОРЛОО

	 

	ХҮЙСИЙН ХӨНДИЙД

	 

	“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн 
“МОНГОЛ ТУУЖ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэхүү "Монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Пүрэвийн ХОРЛОО

	 

	ХҮЙСИЙН ХӨНДИЙД 

	Нэг

	 

	Борог өвсний дундаас эрвийж сэрвийсэн хялганын толгой салхины аясаар нэгэн зүг ханаран гайхаж, нарны туяанд алтан шаргал өнгө гялалзана. Алсын гүвээн дээгүүр зэрэглээ сүүмэлзэж, тэртээ тал цэнхэртэн униартаад тэнгис далайн гүн цэнхэр ус давлагаалан долгиолж байгаа мэт үзэгдэх ажээ. Болжмор бяцхан жигүүрээ агшин зуур дэлгэн хумьж, тунгалаг агаарын дунд өөд сөөргөө нисэн жиргэсэн хаврын тааламжтай өглөө Бүрдэний хөвөөний нарийн зөрөг замаар хоёр морьтой хүн умар зүг чиглэн хатируулж явснаа нэг нь мориныхоо амыг татаж,

	— За хоёулаа бууж тамхи татъя гэж хэлээд мориноос буухад,

	— Одоо манайх ойрхон байна уу? гэж асуугаад мориноосоо бууж байгаа хүрэн бор царайтай дүрэлгэр том хар нүдтэй, жаахан монхордуу хамартай хорь гаруй насны хархүү бол сая цэргээс халагдан нутагтаа ирж байгаа Дэмбэрэл гэдэг залуу байжээ.

	— Одоо танайх ойрхон. Тэр зэрэглээтэн байгаа хөндлөнг давмагц урдхан үзүүрт нь бий. Сайн ажиглавал гэрийн чинь тооноор гарсан утаа бүдэгхэн цэнхэртэж байна гэж ногоон чисчүү дээл өмсөж, шар дурдан бүс ороосон, намхавтар нуруутан, өргөн цээжтэй хөрслөг бор залуу хэлээд мориныхоо цулбуурыг тахимдаа хавчуулж суув. Энэ бол Дэмбэрэлийн багын найз Сүрэн гэдэг залуу.

	Дэмбэрэл өглөөний хурц нарны гэрлийг баруун гараараа халхлан саравчилж гэрийн зүг харснаа,

	— Нээрэн аргалын цэнхэр утаа сүүмэлзэн, зэрэглээн дунд замхарч байна. За одоо ч гэртээ харих нь байна. Би ч аав ээжтэйгээ уулзаагүй нэлээд удлаа шүү. Тэд маань намайг таних байгаа даа гэж хэлээд сэтгэл нь ихэд хөдөлж яарсан янзтай зогсож байгаад Сүрэнгээс нэг юм асуух гэснээ эргэлзсэн бололтой яриагаа займруулан:

	— За Сүрэн ээ! Явъя! Түргэн гэртээ харья. Би ч гэрийнхээ барааг хараад улам яарч байна шүү гэж Дэмбэрэлийн хэлэхэд Сүрэн,

	— Дэмбэрэл минь яарах юу байх вэ? Суу! Тамхи тат! Хоёулаа сонин юм ярилцъя! гэхэд Дэмбэрэл түүний хажууд сууж өврөөсөө хатуу хайрцагтай тамхи гаргаж Сүрэнд тамхилав.

	— Чи юу хийж байна? Манай нутгаар ямар сонинтой вэ? гэж Дэмбэрэлийн асуухад,

	— Муу нөхөр чинь юунд ч явдаггүй. Манай эцэг намайг цэрэг, сургууль алинд нь ч явуулахгүй ямар нэгэн шалтаг зааж займруулсаар өдий болгочхов. Би чамайг бодвол юу ч мэдэхгүй болхи эр болж дээ. Харин энэ жил сумын өртөөний улаачаар ажиллаж байна. Манай нутгийн өвгөд хөгшид цөм сайн. Мал сүргээ өсгөж байна. Ард түмэн дутагдаж гачигдсан зүйлгүй, бараа таваар элбэг дэлбэг. Өнгөрсөн өвөл цас зудгүй өнтэй сайн орсон. Одоо айл бүр төл малаа сайн бойжуулж авсан. Ингээд сайхан хаваржиж мал ногоонд удахгүй цадах гэж байна гэж Сүрэнгийн өгүүлэхэд Дэмбэрэл,

	— Үгүй хө! миний дүүг сургуульд оруулсан уу?

	— Эрдэнийг үү?

	— Тийм ээ.

	— Өнгөрсөн жил сургуульд орсон. Нэгдүгээр ангийг онц сайн дүнтэй төгссөн гэнэ билээ. Эрдэнэ ч их сэргэлэн хүүхэд шүү гэхэд Дэмбэрэл баясгалантай инээмсэглэж,

	— Болж дээ, дүү минь. Манай аав ээж хоёр аягүй бол хүүхдээ санана гээд сургуульд явуулахгүй байж магадгүй юм шүү гэхэд Сүрэн толгой сэгсэрч,

	— Үгүй, үгүй, хаанаас даа. Одоо тийм биш. Манай эндхийн улс чинь идэвхээр хачин өөр болцгоосон. Чамайг явснаас хойш манай багт сургууль, ардын нэгдэл байгуулсан. Олон янзын шинэ шинэ өөрчлөлт гарсан шүү гээд Сүрэнг тамхи асаахын зуур Дэмбэрэл:

	— Үгүй мартсанаас Цэвэл та хоёр чинь юу болсон бэ? гэхэд Сүрэн ичсэн юм шиг нүүр нь улайж,

	— Үгүй найз чинь хэчнээн хөгтэй гээ. Чамд ярья! гээд суудлаа засаж үл мэдэг инээмсэглэн,

	— Тэр Цэвэл чинь хүний чанар, үнэн сэтгэлийн хувьд дульхан амьтан байжээ. Намайг хэдэн сар ажилд яваад ирэхийн хооронд 7 дугаар багийн Жамбал гэдэг сагсуу юмтай суугаад явчихсан байхгүй юу. Тэр нь морины панзчин юм. Тэгээд муу найз чинь сэтгэлд тохирсон үнэнч хүнтэй танилцах гээд бас л бүтэж өгөхгүй мунгинаж байна. Гуравдугаар багийн нэг эмэгтэй байгаа юм. Чи ч танихгүй байх. Тэр уг нь зүгээр бүсгүй. Зан аашаараа ч тэр, царай зүсээрээ ч тэр. Гэтэл бид хоёрын хооронд бас нэг болохгүй явдал тохиолдоод байна гэтэл Дэмбэрэл яриаг нь тасалж,

	— Хэн бэ? гэж асуухад

	— Нэр нь «нууц», хэлж болохгүй гэв.

	— Тэгвэл эцэг эх нь хэн гэдэг юм?

	— Түүнийг одоохондоо хэлж болохгүй гэж Сүрэнгийн хэлэхэд Дэмбэрэл уцаарласан маягтай,

	— За яршиг даа. Түүнийг хэлэхэд яадаг юм бэ? Ямар чиний хүүхнийг би булаачих биш гэхэд Сүрэн сэтгэл нь зовсон янзтай Дэмбэрэл өөд харж,

	— Үгүй! найз минь түүний нэр «нууц» байдгийн шалтгаан нь би бол түүнд их дуртай юм. Гэтэл тэр эмэгтэй бас цаанаа нэг хүн хүлээж байгаа юм. Тэр түүндээ бас их хайртай юм. Тэгэхлээр би бүтэх бүтэхгүй юманд хүний нэрийг барьж байгаад яах вэ гэж бодоод нэрийг нь хэлэхийг цээрлэж байгаа юм. Түүнээс өөр юу байх вэ дээ гэхэд Дэмбэрэл нээрэн бас тийм байж болно гэж бодоод,

	— Тэр хүүхэн чинь хаагуур нутагладаг юм бэ? гэж асуув.

	— Номин хайрхны нуруугаар нутагладаг юм гэж Сүрэнгийн хэлэхэд Дэмбэрэлийн сэтгэлд нэгэн бодол төрснөө тийм явдал хаанаас байв гэж дээ гээд анзаарсан ч үгүй,

	— Та хоёр яаж танилцсан бэ? гэж дахин асуув. Сүрэн хоолойгоо засаж, их л сэтгэл нь хөдөлсөн бололтой цааш нь ярив.

	— Бид тун сайхан танилцсан юм. Энэ өнгөрсөн өвөл манай багийн адууны отор Номин хайрханд байлаа. Би тэр адууны отрыг эргэхээр нэг өдөр яваад, Номин хайрхны бэлд хүрээд харанхуй болгочхов. Битүү будан татаад хол ойрын бараа ч харагдахгүй, зөвхөн унаж яваа морины чих үзэгдэхтэй үгүйтэй харанхуй цасан шуургатай тасхийм хүйтэн шөнө байлаа.

	Унасан морь сульдаж бие дааран, дагжин чичирч явлаа.

	Шөнө дундын хэрд нэг айл олж очлоо. Гаднаа олон үхэр тэмээ хотлуулсан ганц гэр байв. Би гэрийн гадаа бууж морио чөдөрлөж байтал гэрээс нэг настай эмгэн гарч ирээд,

	— Хэн бэ дээ, хүүхээ? гэж асуухад нь

	— Би аян замын хүн байна! гэж намайг бүрэн хариулж! гүйцээгүй байтал,

	— Та хаанаас ирэв? Замд чинь хонь дайралдав уу? гэж тэр эмгэний сандарсан дуугаар асуухыг сонсоод энэ айл шуурганд хонио алдсан юм байна гэж бодоод гэрт нь оров. Хойморт нь тосон дэн сүүмэлзэж тулганд аргалын цог улайж, утаа үнэртээд их л дулаан байв.

	Гэрт эмгэнээс өөр хүн байсангүй. Би цочир гал үзэж улам жихүүцэх шиг болоод гараа гөлчиж суутал эмгэн орж ирээд галаа түлж сүү амтагдсан сайхан цай чанаж өгөв. Тэр эмгэн тун сайхан зантай, өрөвчхөн сэтгэлтэй эвийлж хөөрхийлсөн хүн юм. Намайг даарсныг мэдээд үстэй дээлээр хучиж өгөв.

	Ингээд нэлээд хэвтсэний дараа бие тавигдаж дулаацаад аятайхан болов.

	Эмгэн ер унтах шинжгүй гарч ороод сэтгэл их л зовуурьтай байгааг нь би ажиж мэдээд,

	— Танайх хонио шуурганд уруудуулчихсан юм биш биз? гэж эмгэнээс асуув.

	— Тийм ээ, хүү минь. Манай охин өглөө хонио хариулаад л гарсан юм сан. Тэгээд нар жаргахын өмнө манай үүгээр цасан шуурга нүд чихгүй тавиад охин маань хоньтойгоо байдаггүй. Гайхшаа тасрахад манай өвгөн эрэхээр яваад аль нь ч сураг алдлаа. Яадаг ч юм билээ дээ хүү минь. Ганц муу охин минь хүйтэн шуурганд хөлдөж үхэх гэж байгаа болов уу? гэж тун ч өрөвдөлтэй өгүүлэв. Тэгэхлээр нь би тэр сайн сэтгэлт эмгэнд тус болъё гэж шийдээд хонийг нь эрэлцэхээр эмгэнээс чухам хаашаа явах зүгээ заалгаж явган алхсан юм.

	Цасан шуурга улам ширүүсэж, би уулын ганга жалгыг туулсаар нэлээд явав. Шөнө их л орой болж байгаа төлөвтэй. Од мичид ч харагдахгүй газрын баримжаа ч мэдэгдэхгүй явж байлаа.

	Нэг жалга нөмөр газар руу ортол юу юугүй хонь майлж, эмэгтэй хүний дуу сонстов. Би ч санасандаа хүрэв гэж бодоод хүрч очтол жалгын амны нөмөр хотгорт хонио хурааж цасан шуурганд тогтоож байгаа залуу бүсгүйтэй уулзав.

	Анхандаа бид хоёр бие биеийгээ танихгүй нүүрээ ч сайн үзэлцээгүй болохоор яриа хөөрөө ч үгүй байлаа.

	Тэр эмэгтэй даарсан шинжгүй цовоо жавхаатай байв. Бид хонио тууж гэр рүү нь дөхөх гэсэн боловч шуурга сөрж огт явахгүй болохоор нь тэнд нь хурааж байлаа.

	Ашгүй үүр гэгээрэх үед шуурга намжиж тэр бид хоёр өглөө хонио тууж ирэхэд аав ээж нь хөлгүй их баярлаж билээ. Бид хоёр ингэж танилцсан юм.

	Өндөр нуруутай, борхон царайтай, хөөрхөн ааштай, нүдэнд дулаахан бүсгүй юм шүү. Түүний нүдээрээ инээмсэглэж байдаг даруу номхон бор царай нь надад үе үе үзэгдэх шиг болдог юм. Үнэнийг хэлэхэд би тэр бүсгүйд их дурласан юм. Харин тэр намайг бодохгүй л байгаа юм даа. Би түүнд үнэн зүрхнээсээ хайртайгаа хэлэхэд,

	— Журмын нөхөр минь сэтгэлээ тэвч! Ингэж болдоггүй юм. Би үүрдийн амьдралаа холбосон нөхөртэй. Тэр минь удахгүй ирнэ. Хэрэв би түүнийгээ мартаад чамтай сэтгэлтэй болтол халуун үнэнч сэтгэлтэй эмэгтэй хүний хамаг нандин чанарыг алдаж олны шившиг болно. Чи сэтгэлээ эр хүний хатан зоригоор чангал. Өөртэйгөө адилхан миний хайрт нөхрийн минь сэтгэлийг бод! гэж түмэн зүйлийн уран үгээр намайг сургаад миний халуун сэтгэлийг үргэлж шаналгаж байдаг юм аа гэж Сүрэн өгүүлэхдээ сэтгэл нь ч уярсан юм шиг нам дуу гаргаж санаа алдан, тунирхсан хүүхэд шиг уруу царай гарган сууж яриандаа болж унтраачихсан тамхиа асаав.

	Дэмбэрэл Сүрэнгийн сэтгэлийг төвшитгөж,

	— Тэр ч тун журамтай бүсгүй юм байна даа. Хүний дурлал гэдэг бол хайлсан тугалга шиг бөмбөрч байдаггүй, санаа нийлж сэтгэл тохирсон хүндээ үүрд үнэнч шударга байх нь хүн бүхний ёс шүү дээ, Сүрэн минь. Нэгэнт цаанаа хань нөхөртэй хүнээр оролдоод яах вэ. Сэтгэлийн гарз. Түүнээс өөр санаанд тохирох халуун сэтгэлтэй хүн чамд олдолгүй яах вэ гэж хэлэхэд Сүрэн толгойгоо өндийлгөж, гансаа дараа дараагаар сорж шингэн цэнхэр утаа амаараа савсуулан,

	— Үгүй, чи чинь тэндээ нэг хүүхэнтэй болсон юм гэв үү? гэж асуув.

	Дэмбэрэл ерийн заншлаар нүдээ цавчлан, төв байдлаар сууснаа царай нь хувьсхийж духдуулан өмссөн гялтганасан хар саравчтай цэрэг маягийн малгайгаа ар шил рүүгээ дарангуут,

	— Хаанаас даа. Би чинь энэ нутагтаа нэг хүнтэй болзоотой шүү дээ.

	— Ээ тийм үү. Би мэддэггүй. Чи ч догь эр юм даа гэж Сүрэнгийн хэлэхэд өөдөө нь эгцлэн харж,

	— Догирхоод байх юу байх вэ. Болж бүтээгүй юмыг ийм тийм гэж яриад байхын хэрэг алга шүү дээ гэж Дэмбэрэлийн хэлэхэд,

	— Хэн бэ? гэж Сүрэн нухацтай асуув.

	— Тэр бас чинийх шиг «нууц» одоохондоо хэлж болохгүй. Дараа чи аяндаа мэднэ гэж Дэмбэрэлийн хэлэхэд Сүрэн,

	— Манай багийн хүн үү? гэв.

	— Үгүй өөр багийн...

	— Хэддүгээр баг вэ?

	— Одоо сайн мэдэхгүй. Хэддүгээр баг юм бол доо гэх зэргээр Дэмбэрэл, Сүрэн хоёрын хооронд «нэр нь нууц» нэг хүн юм уу хоёр хүн юм уу, мэдэхийн аргагүй оньсого мэт сонин яриа нэлээд үргэлжлэв.

	Эр хүний жаргал эзгүй хээр гэгчээр хар бага наснаасаа хамт тоглож үерхэж өсөөд хэдэн жил уулзаагүй энэ хоёр залуу ийм яриа үүсгэх нь аргагүй шүү дээ! Түүнээс цааш хэчнээн сонин яриа дэлгэж гарахыг болзохуйяа бэрх. Гагцхүү энэ удаа эдний яриа үүгээр завсарлаж ардын хувьсгалт цэргийн албанаас халагдаж аав ээжтэйгээ уулзахаар ирж байгаа Дэмбэрэлийн оволзон багтаж ядаж байгаа сэтгэл энэ яриаг таслах нь бас ч аргагүй.

	Дэмбэрэл босож гэрийн зүг хараад;

	— Сүрэн ээ! Явъя. Бид хоёр нэлээд удлаа шүү гээд хоёулаа мордов.

	Бүрд тойром газрын зөөлөн цагаан шороо, морьдын хатираан дунд бужигнан босож хошууран зам татсаар тэртээ гүвээг давж гэрийн барааг харав.

	Элсэн жижиг толгодын урд бэл дэх хаваржаанд их бага хоёр гэр харагдана. Том гэрийн хойд талыг цоо шинэ цагаан эсгийгээр бүрсэн нь мөнгөн туурга мэт гялалзаж хотын захаар нялх хурга тугал бэлчиж байгаа нь илхэн үзэгдэв.

	Дэмбэрэл морины жолоог татаж алгуурхан алхлуулав. Сүрэн түүний царай өөд харвал дүрэлзсэн том хар нүдэнд нь нулимс гүйлгэнэх шиг харагдаад өврөөсөө тодхон цэнхэр өнгөтэй мяндсан утсаар цэцэг хатгасан улбар ягаан пансан алчуур гаргаж нүдээ арчаад өвөртлөхийг харахад Дэмбэрэл энэ алчуурыг хэчнээн жил нандигнан хадгалж явсан бол гэмээр. Эвхмэл нугалаа нь тодхон, улбар ягаан эрхэмсэг өнгөнд нь Дэмбэрэлийн халуун сэтгэлтэй хүний хайр шингэсэн байж дээ гэж бодогдоод Сүндэрьяагийн толгойгоо боож явдаг алчууртай адилхан юм шиг санагдсан боловч Сүрэн огт анзаарсангүй. Юуны урьд энхрий хайрт аав ээжтэйгээ уулзах гэж сэтгэл нь хөдөлж яваа үеийн нөхөр Дэмбэрэлийнхээ сэтгэлийг тайтгаруулъя гэж бодоод,

	— Үгүй, чи чинь уйлж байгаа юм биш биз дээ! Харин өвгөн эмгэн хоёрыг уруу татаад уйлж байвал халаалаа шүү гэж Сүрэн дооглосон маягтайгаар хэлэхэд Дэмбэрэл,

	— Үгүй, үгүй! Юунд уйлах вэ! Унасан газар угаасан усаа үзээд энхрий хайрт ээж аавтайгаа уулзана гэж бодоод төрсөн гэрийнхээ дэргэд ирээд байхад тун сайхан байна шүү гэхэд,

	— Тийм байлгүй яах вэ. За ергүүлээд буучихъя! гэж Сүрэнгийн хэлэхэд хоёулаа мориндоо ташуур өгч цагаан тоос татуулсаар гэрийн гадаа ирэв. Аав нь Дэмбэрэлийн уургач зээрдийг хөөвөрлөж, ээж нь үнээгээ сааж хувин дүүрэн сүү барьж тугалын зэлэн дээр зогсож байгаа нь ер өтлөөгүй юм шиг харагдав.

	 

	Хоёр

	 

	Сүрэн маргааш өглөө нь эрт Дэмбэрэлийнхээс мордож сум руу явав. Алсын ууланд ногооны цэнхэр манан суунаглаж, тунгалаг нарны гэрэлд мэлтийн хөхөрч байгаа өргөн талын дов толгод элсэн манхныг харахад миний хайр сэтгэлээ өгч явдаг дурлалт бүсгүйн минь гэр тэр гүвээг давмагц бий шүү дээ гэж бодоод тэр зүгийг харахад тун сайхан байв. Тэр ч намайг бодохгүй байгаа. Түүний зүрхэнд надаас өөр хүн хадгалагдаж яваа шүү дээ гэж өөрөө өөртөө хэлэх шиг сэтгэлд нь хачин юм бодогдов.

	Сүрэн бууж мориныхоо олмыг чангалаад эмээлийнхээ урд бүүргийг түшиж тэр зүг ширтэн харж байснаа «Юу ч болсон, түүнтэй очиж уулзаад буцъя. Тэр өнөөдөр хонио хужирлаад явж байгаа байх» гэж бодоод мориндоо мордож талын дунд мушгиралдан зурайж байгаа нарийн зөргөөр хатирууллаа.

	Сүрэн морио ташуурдаж бүдүүн баргил ч гэсэн эвлэгхэнээр:

	 

	Таана хөмөл ханхалсан

	Тал нутаг минь гоёхон оо хөө

	Танил бүсгүйтэйгээ уулзаад

	Дасалцаж суух сайхан аа хөө

	Харгана бударгана багширсан

	Говь нутаг минь гоёхон оо хөө

	Хонгор бүсгүйтэйгээ уулзаад

	Харилцаж суух сайхан аа хөө

	 

	гэж эхний хэсгийг чанга гэгчийн дуулж явснаа улам улам бүдэгхэн аялсаар түдэлгүй хонины дэргэд хүрч очлоо.

	Шинэхэн ургасан залуу нялх ногоо амтархан хөөж байгаа хонины урд шилбүүр тулан зогсож байгаа хоньчин бүсгүйн толгойгоо ороосон ягаан дурдан алчуурын үзүүр нь зөөлөн салхинд алгуурхан хөвөлзөж, түүний чандаас Сүндэрьяагийн ов тов хар мэнгэтэй хүрэн бор царай нь хасын адил гэрэлтэй харагдахад Сүрэнгийн дотор баярын цог бадран дүрэлзжээ.

	Сүрэн морины амыг татаж буугаад,

	— Сайн байна уу? Чи хаана очиж яваа юм бэ? гэж Сүндэрьяагийн угтан асуухад,

	— Холдсонгүй энүүхэн хойгуур яваад ирлээ гэж хариулаад дахин хэлэх үгээ олж ядан түр зогссоноо,

	— Танайхны үүгээр сонин юу байна. Ногоо гарч байна уу? гэхэд,

	— Сонин юм зөндөө байна. Чи юу сонирхоо вэ? Манай үүгээр гарсан ногоо танд үзэгдэхгүй байна уу? гэж хошигнон хэлээд инээмсэглэн байгаа Сүндэрьяагийн өтгөн гэгчийн хар хөмсөгтэй давхраат хар нүд, сулхан сүлжиж ар мөр рүүгээ таньсан бүдүүн хар гэзэг, гандаж борлосон махлаг булцгар хацар дээр нь инээмсэглэх бүрдээ хонхойж байдгийг нь нэгд нэггүй шохоорхон харж байгаа Сүрэнгийн хүсэл мөрөөдөлд хачин сонин юм давхцан байгааг өөрөөс нь өөр хэн ч ажаагүй биз ээ.

	Сүрэн даруухнаар үл мэдэг инээмсэглэн,

	— Танай үүгээр дөнгөж саянаас хонь адууны ногоотой болж байгаа юм байна. Манай түүгээр ч арай илүү гарцтай шүү гэхэд Сүндэрьяа Сүрэнгийн хажууд сууж,

	— Танай тэнд ногоо их гарч байгаа бол их сайн байна. Манай үүгээр ч удахгүй сайхан болно доо. Харин бид хоёрын өнгөрсөн өвлийн тэр нэгэн харанхуй шөнө цасан шуурганд хонь тогтоож байсан Хайрханы нуруугаар чинь сайхан ногоотой гэдэг шүү гэж Сүндэрьяагийн хэлэхэд,

	Сүрэн баярлан сэтгэл улам оргилж,

	— Тэр шөнө бас хүйтэн байжээ. Тэгээд цасан шуурга ямар байсан гээ. Тийм тэсгим өвлийн харанхуй шөнө бие биеийгээ огт танихгүй хоёр хүн танилцана гэдэг бас сонин оо гэхэд Сүндэрьяа,

	— Нээрээ тийм шүү. Тэгээд ч би чамтай уулзахдаа их сайхан санагддаг юм. Би чамайг өөрийнхөө хүнийг ирэхэд нь танилцуулж, тусалсныг чинь ярина даа, тэгэхэд тэр хүн чамд бас надаас илүү баярлах байх гэхэд нь Сүрэн юу гэж хэлье дээ гэж гайхан толгойгоо маажин баахан дуугүй байснаа,

	— Тийм ээ! Баярлах байх. Тэр чинь хэзээ ирэх хүн бэ? гэв.

	— Энэ хавар ирэх байх.

	— Хаана байдаг юм бэ?

	— Улаанбаатар хотод...

	— Чи ойрдоо захидал авч байна уу?

	— Авч байна гэж хэлээд Сүндэрьяа өврөөсөө нэг захидал гаргаж:

	— Манай тэр хүн өөрийнхөө хамт байсан нөхрийнхөө тухай сонин юм бичжээ.

	— Чи дандаа манай тэр хүн гэх юм. Нэрийг нь хэлчих л дээ гэж Сүрэнгийн шийдэмгий янзтай асуухад

	— Чи нэрийг нь мэдээд яах юм бэ? Аяндаа чи мэднэ шүү дээ.

	— Яаж мэдэх вэ?

	— Яах вэ дээ аяндаа дуулдах юм чинь.

	— Хэн надад хэлэх юм бэ?

	— Яах вэ дээ. Норжиноос дуулахгүй юу?

	— Норжин гэнэ ээ? Тэр юу гэж надад хэлэх юм бэ? Би түүнийг чинь бараг танихгүй гэж Сүрэнгийн булзааруулан хэлэхэд Сүндэрьяа учиргүй чанга инээж байснаа инээдээ дарж,

	— Чи Норжиныг танихгүй гэнэ ээ? Чи нуугаад яах нь вэ, надад ярьсан юм гэхэд,

	— Юу гэж ярьсан юм бэ? гэвэл

	— Юу гэж ярьснаар нь чи яах нь вэ, би л мэдэв ээ барав.

	Норжин чинь зан сайтай, эрдэм номтой сайн бүсгүй дээ. Чи нээрэн Норжинтой танилц гэж Сүндэрьяагийн хэлэхэд Сүрэнгийн дотор хэзээнээс нааш бодогдоод нүдэнд нь сайхан харагдаад тун нэг зүрх хүрэхгүй явсан хэргийн эх үүсвэр гарсанд сэтгэл нь их хөдөлж

	— Над шиг муу амьтныг тийм том багш хүүхэн юунд тоодог юм бэ? гэхэд Сүндэрьяа нүдээ том болгож,

	— Юу гэнэ ээ? Тоохгүй гэнэ үү? Дэмий юм битгий ярь! Үнэнч амраг гэдэг чинь хайрласан дурласандаа байдаг болохоос биш, алт мөнгөөр арилжаа хийж байгаа юм шиг юмны өнгө, гадаад үзэмждээ байдаггүй юм, хэрэв та хоёр бие биедээ дурлавал болох нь тэр гэхэд дуугүй сууж тамхиа татаж суусан Сүрэн,

	— Хэрэв тэр надад дургүй бол яана? гэв.

	— Тэр чамд үнэхээр сэтгэлтэй юм билээ.

	— Чи яаж мэдсэн юм бэ?

	— Би мэдэхгүй яах вэ.

	— За тийм байдаг байж гэж Сүрэн хэлээд үл мэдэг санаа алдаж сэтгэлд нь нэг сонин хачин юм санагдах шиг болоод бас л хэлэх юм олдохгүй харин Сүндэрьяатай танилцсан өвлийн тэр нэгэн шөнийн явдал юман түрүүнд сэтгэлд нь оров.

	Норжин нээрэн сэтгэлтэй юм бол хэлээд үздэг юм билүү гэж бодохтой зэрэг

	«Зүгээр, зүгээр, хэлээд үз. Чамд дуртай шүү гэж хэлбэл чи яах вэ? Тэвэрч аваад үнсэх үү?» гэж хажуугаас нь Сүндэрьяа хэлэх шиг санагдаад түргэн зуур олон янзын юм боджээ.

	Сүрэн баахан бантаж уймарсан сэтгэлээ даран

	— За тэр ч яах вэ өнөөх захидалд бичсэн сонин зүйлээ яриач гэж хэлэхэд Сүндэрьяа нам дуугаар

	— Нутагтаа очоод хэлэлцээтэй хүүхэнтэйгээ уулзах гэж тун их сонин юм болжээ гэж хөврүүлэн ярихыг анхааралтай сонсож суусан Сүрэн:

	— Нээрэн уулзах гээд байхад уулзаж болдоггүй юм тун хэцүү шүү гэв.

	— Тийм. Ингэж ингэж нэг уулзахад хачин сонин шүү.

	— Сониноор барах уу! Хачин сайхан байлгүй яах вэ гэж Сүндэрьяагийн хэлэхэд Сүрэн улам хөгжилтэйгөөр:

	— Тэр хоёр яаж уулзсан бол? гэж асуухад, Сүндэрьяа

	— Салхи сэвэлзэж цас бударсан нэг өдөр тэр адуугаа усалж байгаад тэр эмэгтэйтэйгээ уулзсан юм гэнэ билээ гэв.

	— За болж дээ.

	— Болохоор барах уу! Тэр хоёр удалгүй шинэ цагаан гэр барьж хуримаа хийсэн гэнэ гэж Сүндэрьяагийн ярихад Сүрэн улам баярлан,

	— Манай залуучууд ийм л жаргалтай байх хувь заяатай улс юм даа гэж хэлээд сэтгэл нь хөдлөн өөрийн амьдралд тохиолдож байгаа ээдрээт явдлыг бодон дуугүй сууж байтал,

	— Чи хаанаас ирэв? Манай адуу замд чинь дайралдав уу? гэж Сүндэрьяа асуув.

	— Би Бүрдэний хойд хөвөөгөөр ороод ирлээ. Манай багийн Тамжин гуайн Дэмбэрэл цэргээс халагдаж ирсэн. Түүнийг гэрт нь хүргэж өгөөд буцаж явна. Танай адуу үзэгдсэнгүй шүү гэхэд нь Сүндэрьяа Дэмбэрэлийн сургийг гэнэт сонсож баярласандаа цочмогоор хөмсгөө хөдөлгөж ямар нэгэн сэжиг авхуулчихгүй гэсэн шиг биеэ төв барьж хужирлаад гарч байгаа хониныхоо зүг тайвуухан харж байв.

	Хонь улам цаашлан түрүүч нь гүвээ давав. Сүндэрьяаг хониныхоо хойноос явахад Сүрэн мориндоо мордож ирсэн замаараа буцжээ.

	 

	Гурав

	 

	Тунгалаг сайхан өдөр тэнгэр цэлмэг, жин үдийн халуун наран шарж нүд алдам говийн өргөн талд зэрэглээ цэнхэртэнэ.

	Арцатын худаг дээр адуугаа усалж байгаа Сүндэрьяа ширэн ховоогоор ус дүүрэн татаж, урт модон онгоцыг бялхуулж байв. Адуун сүрэг халуун наранд бие биеийнхээ сүүдэрт хуран зогсож, торниж бойжсон махлаг унаганууд ялаархан дэвхцэж, огторхон богино сүүлээ өргөн толгойгоороо тоглон өөдөө сөөргөө давхилдана.

	Сүндэрьяа толгойгоо боосон алчуурынхаа үзүүрээр духныхаа хөлсийг арчиж, ховооныхоо ишийг түшиж түр зуур амсхийхдээ «Дэмбэрэлтэйгээ хэзээ хаана уулздаг бол доо» гэж бодоод алсыг ширтэн харж байтал худгийн баруун талын хөтөл дээгүүр хоёр морьтой хүн гарч ирж айсуй.

	Ойртохыг ажиглавал эцэг нь, Дэмбэрэлийн авга өвгөн Лигдэн нар ажээ.

	Тэд худгийн дэргэд ирж буугаад морьдоо амгайчилж услав.

	Бүдүүн хир суусан шар чисчүү өнгөтэй дээл, хуучивтар хилэн хантааз өмсөж, сор нь унаж утаанд үнгэлдсэн ширмэл оёостой, гозгор оройтой малгай өмсөж, булан захаараа урагдан цоорсон даалин өмнөө хавчуулсан Лигдэн өвгөнийг харахад Сүндэрьяагийн нүдэнд дасаагүй болохоор их л хачин харагдаж хуучин лам хүн ийм байсан юм байх даа гэж бодогдоно.

	Өвгөн Төмөр, охиноо харж;

	— Охин минь сая суман дээрээс хүн ирээд явлаа. Чамайг маргааш суман дээр ир гэсэн байна. Охин минь, очилгүй болохгүй нь байна даа гэхэд Лигдэн угтаж аваад,

	— Үгүй ер нь хурал цуглаан гэдэг чинь яасан тасардаггүй юм бэ? Манай Дэмбэрэлийг чинь ирснээс хойш гэрт нь хэд хонуулсангүй. Бас дуудаад аваад явсан шүү. Ажил хийж гийгүүлэхээс урьд чирэгдэл болох нь их юм шив дээ. Манай дүү хүүгийн чинь хэдэн морь Дэмбэрэлийг цэрэгт явснаас хойш овоо тарган байсан юм сан. Одоо ч өнгөрөх шиг байна гэхэд Сүндэрьяагийн эцэг Төмөр,

	— Дэмбэрэлийг сайн хүүхэд гэж ярилцдаг юм. Одоо бүр тохитой эр болоо биз дээ? гэв.

	— За юу л базаав гэж. Айл хэсэж дэмий юм ярьдаг хүн болоо биз дээ. Танай энэ охин чинь бас хурал цуглаанд яваад байдаг хүний нэг юм уу? гэж Лигдэний асуухад;

	— Тийм ээ! Манай Сүндэрьяа чинь эвлэлийн гишүүн, багийн эмэгтэйчүүдийн зөвлөлийн дарга юм шүү гэж онгиргон биш боловч бахархсан байдлаар Төмөр өвгөний хэлэхэд Лигдэн, Сүндэрьяа өөд ширвэн хараад,

	— Төмөр минь, нас өтөлсөн хойноо ганц охиноо дэргэдээ авч байвал зүгээр сэн дээ. Биднийг бага байхад хэзээ бүсгүй хүн алба даягт явж байлаа даа гэхэд Төмөр дуугарсан ч үгүй гансаа гутлын ширэн уланд цохиж үнсий нь унагааж суув.

	Сүндэрьяа, Лигдэний ярианд дургүй нь хүрч, үргэлж үхширсэн муу суртлаа агуулж явдаг яасан хачин хүн бэ? гэж зэвүү нь их л хүрч эцгийгээ хүлээн хажууд нь зогсож байв.

	Худаг руу олон адуу орж ирэв.

	— Энэ хэний адуу вэ? гэж Лигдэний асуухад,

	Нэгдлийн адуу гэж Төмөр хариулав. Лигдэн дурамжханаар доошоо харж, 

	 — Нэгдэл гэдэг чинь амьтны мал цуглуулж хураахаас цаашгүй юм шив дээ. Арчилгаа маллагаа нь тааруухан. Төл муутай байдаг юм биз дээ. Төмөр минь, урьд насны буянаар заяасан хэдэн малаа маллаж чадахгүй хэн байлаа даа гэж хэлээд хамартаа гашуун шар тамхи чихэж найтаалгаж суухдаа царай нь час улаан болж улаан нүдэнд нь нулимс гүйлгэнэж байлаа.

	Түүний яриаг дурамжхан чагнаж суусан өвгөн Төмөр,

	— Нэгдлийн мал ч ноднин жил сайнгүй орсон. Харин энэ жил нутгийн улсын малаас сайн орсон шүү. Манай охин нэгдэлд оръё гэдэг юм. Би ч бас зүгээр ч юм уу даа гэж боддог гэхэд Лигдэн яриан дундуур нь орж,

	— Тусгүй биз дээ. Төмөр минь, буянаар заяасан хэдэн малаа бараад гахай явган, нохой нүцгэн болж мэдэх юм шүү гэхэд Сүндэрьяа хажуугаас нь,

	— Лигдэн гуай, та нэгдлийн ашиг тусыг сайн ойлгохгүй байна. Хүн цөмөөр нэгдэж ажлаа хамтарч хийнэ гэдэг чинь их ашигтай. Нэгдлийн гишүүн чинь хамтын хүчээр малаа өсгөхөөр барахгүй, гишүүддээ ажлын нь хөлсийг олгодог юм байхгүй юу гэхэд Лигдэн Сүндэрьяаг муухай харж,

	— Тийм л сайхан, ийм л ашигтай гэдэг. Тэр нь үзэгдэж харагдах юм ч алга л байна. Би дүү хархүүгээ нэгдэлд орох гэхээр оруулаагүй, хүн малтай явна гэдэг чинь аман хишиг мэдэх хэрэг шүү дээ гэж хэлээд онигорхон улцгар нүдээ ирмэж, эрээн цоохор шаазан хөөргөө нясчин хэнэггүй суухад,

	— Юм гэдэг чинь дан хуучнаараа таны байсан шиг байхгүй шүү дээ. Нэгдэл гэдэг чинь ард олны аж амьдралыг сайжруулах цоо шинэ юм байхгүй юу. Тэгэхлээр ард түмэн цөм дуртай байгаа юм. Хэн дуртай нь нэгдэлд ордог, дургүй бол албадахгүй шүү гэж хэлсэн Сүндэрьяагийн үгэнд бантсан Лигдэн дахин юу ч хэлсэнгүй таг чиг суув.

	— Аав аа! Адуу явчихлаа. Морь барих уу? гэж Сүндэрьяагийн асуухад,

	— Хээр морийг чинь барьж өгье. Маргааш суман дээр очихдоо унаж яв! гэж хэлээд Төмөр өвгөн идэр залуу хүн шиг уургаа тулж мордоход Лигдэн морио явган хөтөлсөөр баруун тийшээ гэлдрэв.

	Сүндэрьяа аавынхаа барьж өгсөн хээр морийг эмээллэж мордоод адуу тууж явсан эцгийнхээ хойноос гүйцэн ирж;

	— Аав аа! Лигдэн гуай чинь настай томоотой хүн мөртөө олныг уруу татсан бүтэлгүй яриатай хачин хүн юм аа. Ардын нэгдэл гэдэг чинь мал аж ахуйтай бидний хүчээ нэгтгэж, малаа маллах, өвс хадах, хашаа саравч барих, худаг гаргахад их тустай юм шүү. Үүнээс хойш Лигдэн гуай мэтийн хүнтэй дэмий юм битгий ярьж байгаарай гэж хэлэхэд нь эцэг нь дуугарсан ч үгүй «нээрэн тийм л байх даа» гэж бодож явлаа.

	 

	Дөрөв

	 

	Сүндэрьяа гоёлын бор ногоон торгон тэрлэг өмсөж өглөө эрт гэрээсээ мордоод номхон хээр мориныхоо хатираагаар явж сумын төвийн баруун дэнж дээр гарч ирээд мориныхоо амьсгааг дарахаар буув.

	Нар шарж халуун шатав. Олон удаа сумын төвд ирж очиж явсан болохоор хаана нь юу байгааг Сүндэрьяа огт андахгүй ажээ.

	Төвийн орчинд өөрчлөгдсөн юмгүй, цөм хуучин хэвээр. Холоос ганцаараа гоц гойдоор дүнхийн харагдаж байдаг сумын бага сургуулийн хоёр давхар байшин сүндэрлэж, цонхны шил нь нарны туяанд болор эрдэнэ мэт гялалзаж харагдав.

	Сургуулийн байшингийн өмнөхөн байгаа том ч биш жижиг ч биш цагаан байшин үүний урьд гоц гойд харагддаггүй мөртөө өнөөдөр яасан аятайхан харагдах юм бэ дээ гэж бодоод цааш нь ахиулж харахад түүний гялалзсан цагаан өнгө сувдан толбо адил гялтганана.

	Сумын мал эмнэлгийн энэ жижиг цагаан байшинд Дэмбэрэл маань ажиллаж байгаа байх даа. Би энд ирснийгээ яаж мэдэгдье дээ. Сумын төв дээр дайралдах болов уу? гэж бодож байхад Дэмбэрэлийн зузаан уруултай өргөн хүрэн царай том хар нүд харагдах шиг болов.

	«Юу ч болсон Норжинтойгоо уулзъя даа» гэж Сүндэрьяа шийдээд мориндоо мордож тэднийд ирж буув.

	Үеийн хоёр эмэгтэй харилцан мэнд мэдэлцэн нутаг усныхаа сониныг ярилцаж Норжин, Сүндэрьяаг халуун цай, амтат идээгээр дайлав.

	— Багийн эмэгтэйчүүдийн зөвлөлийн дарга нар ирж байгаа болов уу? гэж Сүндэрьяагийн асуухад,

	— Бараг цөм ирсэн. Чи л хожигдож дээ гэж Норжин түүний янзыг үзсэн маягтай хэлэхэд, Сүндэрьяагийн дотор палхийн царай нь улайгаад,

	— Тусгүй юм болж дээ гэж хэлээд хоолойгоо засаж байгаа нь үнэхээр гэмшсэн бололтой харагджээ.

	Норжин, Сүндэрьяагийн гэмшин зовсныг тааварлан мэдэж, дэмий ч юм болов уу даа гэж санаад:

	— Битгий зов доо найз минь. Арай бүрдэл болоогүй байх. Орой хуралдана гэж намын үүрийн нарийн бичгийн дарга ярьж байна билээ гэхэд,

	— Нээрэн хожигдсон юм байх гэж их зовлоо шүү гэж Сүндэрьяа хэлэв.

	Норжин Сүндэрьяа өөд харж,

	— Чи Дэмбэрэлтэй уулзсан уу? гэхэд,

	— Үгүй гэж. Сүндэрьяа хэлээд ичсэндээ доошоо харав.

	— Нээрэн үү? Худал байх!.

	— Нээрэн, нээрэн хаанаас худал хэлэх вэ?

	— Дэмбэрэл ирээд сумын мал эмнэлэгт ажиллаж байгаа шүү дээ. Одоо болтол уулзаагүй юм гэж үү?

	— Үгүй, үгүй. Түүнийг нуугаад яах вэ. Нутаг зайтай болохоор уулзаж чадаагүй шүү гэж Сүндэрьяагийн хэлэхэд Норжин улам хөгжилтэйгөөр инээж:

	— Дэмбэрэл ч тун аятайхан харагдаж байдаг шүү. Өндөр ч болж, таргалаад царай нь цайгаад тун өөр болсон байдаг шүү. Ер нь Дэмбэрэл ч аятайхан хархүү шүү гэж хэлэхэд төрөлхийн ичимтгий зантай Сүндэръяагийн нүүр час улайжээ.

	— За ичих зовох юу байсан юм бэ. Харим Дэмбэрэлийн зан ааш нь зүгээр биз дээ? гэж Норжин асуув.

	Норжины засаж байсан, турьгүй жижигхэн бичигтэй сурагчдын хичээлийн дэвтэр дэлгээстэй байгааг харж суусан Сүндэрьяа

	— Бүү мэд дээ. Хааяа захидал бичихдээ зүгээр л юм шиг байдаг шүү.

	— Тэгэлгүй яах вэ. Дэмбэрэл ч томоотой, шударга хүн шүү. Тийм хүн амьдралдаа үнэнч байхгүй бол хэн үнэнч байх вэ. Та хоёрынхоо хуримд ч удахгүй очжээ гэж Норжин хэлэхэд Сүндэрьяа хэзээний тоглож сурсан заншлаар өмнөөс нь инээн,

	— Сүрэн та хоёрын хурим ч удахгүй болох юм биш үү? Хуримдаа намайг уриарай гэж хэлэхэд,

	— Тэр бид хоёрын хурим ч мөн өдий байна даа гэж Норжин хэлэхэд хоёулаа гэр дүүрэн инээцгээв.

	Сүндэрьяа инээдээ дарж,

	— Дэмбэрэл одоо байгаа болов уу? гэв.

	— Байхгүй, 7 дугаар багт явсан гэнэ билээ.

	— Хэзээ ирэх юм бол?

	Хэд хонох байх гэж Норжин хэлэхийг сонсоод удаан хүлээж олон сар мөрөөдсөн халуун сэтгэлийнхээ хүнтэй уулзана гэж сэтгэл нь хөдөлж явсан Сүндэрьяагийн урам хугарч, Дэмбэрэлийн захидалдаа бичсэн тэр нэг залуугийн явдал санагдаж ийм явдал хаа сайгүй тохиолддог байжээ гэж бодов. Сурагчдын оройн давтлагын бүрээ жингэнэж Сүндэрьяагийн урам нь хугарсан сэтгэлд шинэ бодол төрүүлэв.

	 

	Тав

	 

	Угалзтай хасаг тулган дээр зэрэглэсэн хуурай аргалын гал том хонин тогооны дор дүрэлзэн бадарч, тогоо нэрж байгаа гэрийн эзэн авгайн төрөлхийн зан сайтай хүрэн бор царайд нь хөлс дааварлана.

	Нуруу өндөр, хурц зөөлөн том хар нүдтэй цог жавхаатай ануухнаараа байгаа тэр авгай ханцуйгаараа хөлсөө арчингуут,

	— Хүүхдүүд минь айраг хийгээд ууж байгаарай. Одоо тогоо авахаар... гэхэд гэрийн хоймор сууж байсан Дэмбэрэл;

	— Ээж ээ! Бидний дунд архи уудаг хүн алга. Таны архинд манай ааваас өөр эзэн олдохгүй байх гэж хэлээд инээмсэглэн, тойрч суугаа хүмүүсээ харахад,

	— Тийм, тийм, бид архи уудаггүй. Харин манай Сүрэн чинь хааяа нэг балгачихдаг байж магадгүй гэж тулганы хажууд сууж байгаа Пунцагийн хэлэхэд Сүрэн нэлээд дургүй нь хүрсэн янзтай царайгаа хувьсгаж,

	— Чи намайг архи ууж байхыг хэзээ үзсэн юм бэ? гэв.

	— Яагаа вэ, чи сумын наадмаар согтуу давхиж явсан биш билүү? гэж Пунцагийн хэлэхэд Дэмбэрэл хажуугаас нь:

	— За нөхөд өө! Дэмий юм яриад яах вэ. Худаг ухах ажлынхаа тухай ярьж шийдэцгээе гэхэд хоорондоо ярилцаж суусан бусад нөхөд нь дуугүй болцгоов.

	Дэмбэрэл хоолойгоо засаад,

	— Бидний гаргасан саналыг намын үүр, сумын захиргаа, олон нийтийн байгууллага цөм дэмжиж байгаа. Тэгээд худаг хашаалах мод чулуу, онгоцны мод олгож бүх талаар тусална гэсэн. Манай сумын эвлэлийн үүрийн нарийн бичгийн дарга ч худаг ухах ажилд залуучуудыг сайн дураар гаргаж туслалцуулна гэж хурал дээр хэдийн хэлж байна билээ. Бидний зориглосон ажил бүтнэ гэж бодож байна гэхэд гэрийн баруун талын модон орны урд хөлөө жийж суусан хууздуу сахалтай бадируун бүдүүн биетэй Гэрэл;

	— Үгүй ер, шинэ худаг гаргах явдал манай говийнхонд их сайхан хэрэг. Харин заавал Хүйсийн хөндийд худаг ухна гээд яах вэ. Тэнд чинь чөтгөртэй газар гээд айл амьтан хэзээний буудаггүй юм. Миний бодоход тийм газар ухаад тусгүй л юм шиг санагдах юм! гэхэд Дэмбэрэл угтаж аваад,

	— Хүйсийн хөндий бол малын бэлчээрт хамгийн тохиромжтой сайхан нутаг. Тэнд устай бол өвөл хаврын хатуу цагт нутагламаар газар. Тэгээд хэдэн өртөө алгасаж отор нүүдэл хийхээс энэ хавийн амьтныг чөлөөлж чадна. Бид аль болгон «чөтгөр шуламс» гэдэг хуурамч сурталд автагдаж сайхан нутаг бэлчээрээ зэлүүд байлгах вэ? Бид худалч хуурамч заль мэхийг илрүүлж, шашны харанхуй сүсэг бишрэлд төөрөлдөж байгаа хүмүүсийг жинхэнэ ажлаараа үнэн байдалд итгүүлэх нь чухал. Бидэнд тийм хуурамч явдлын хариуд цохилт өгч шинэ юмыг бий болгож чадах хүчин байна. Түүндээ итгэх хэрэгтэй. Бага ч гэсэн шинэ юмыг олондоо бүтээж өгснөөр бид ёстой шинэ үеийн залуу хүмүүс байна гэж олон түмэндээ хэлүүлэх болно шүү дээ гэхэд Сундуй хажуугаас нь,

	— Дэмбэрэлийн хэлдэг их зүйтэй. Тэнд чөтгөртэй, догшин савдагтай гэдэг шал худлаа. Би уржнан өвөл адуу оторлож яваад Хүйсийн хөндийд Ганц модны дэргэд харанхуй шөнө хээр хонож даарахаараа модны нь мөчрөөс авч гал түлж байсан. Надад л юу ч мэдэгдээгүй. Дэмбэрэлийн санаачилгаар ажиллаж шинэ худаг гаргая. Тийм сайхан бэлчээрийг устай болговол хэчнээн сайхан бэ? гэв.

	Бүрхээрээ авч байгаа Дэмбэрэлийн эх авгай тэдний зөрөлдөж байгаа яриаг таслах гэсэн юм шиг,

	— Нээрэн устай л юм бол Хүйсийн хөндий гэдэг чинь ёстой сайхан газар шүү. Намайг багынх чөтгөртэй, лус савдагтай газар гэлцдэг юм. Ноднин манайх хойшоо отроор нүүж гарахдаа нэг хоноод гарсан. Юу ч мэдэгдэхгүй л юм билээ. Тэр худал хэрэг байх аа! Ус гаргачихвал их л сайхан юм даа, хүүхдүүд минь гэж хэлээд тогоогоо бариад гарав.

	Залуучуудын яриа дахин үргэлжлэв.

	— Бүтэх л байгаа даа! Аягүй бол бүтэхгүй байх гэж би бодож байна шүү гэж айргийн хөхүүрийн өмнө тамхи татаж суусан Сүрэн хэлээд Дэмбэрэл өөд дурамжханаар ширвэн харав.

	— Бүтэхгүй гэж айгаад байвал ерөөс бүтэхгүй. Чи өнгөрсөн өвөл тэр нэг пад харанхуй шуургатай шөнө эзэнгүй хээр газар хаа ч явааг нь мэдэхгүй хоньчин эмэгтэйг олж түүнийг аварсан шиг л зоригтой байх хэрэгтэй гэж хэлээд инээхэд нь хажууд нь сууж байсан нөхөд нь цөм инээлдэв.

	Харин Сүрэн инээсэн ч үгүй, доошоо харж тамхиа дараа дараагаар угсран сорж, гадагш нь гаргасан утаа нь толгой дээгүүр нь бүрхэн манарч байв.

	Дэмбэрэл өмнөө байгаа аягатай айраг авч уусны дараа,

	— Нөхөд юу гэж бодож байна. Бидний энэ саналыг ганц хоёр маань татгалзаж ч магадгүй. Харин олонх маань дэмжинэ. Хүйсийн хөндийд худаг гаргана гэхэд дөм дуртай байх. Тийм болохоор энэ ажлыг зөвхөн бид хэд биш, олонтойгоо хамт хийнэ. Тэгэхлээр заавал бүтнэ гэж бодож байна гэхэд тэдний хамгийн адагт сууж байсан намхан нуруутай бор залуу,

	— Бид үг яриа гарахаас айхгүй ажиллах хэрэгтэй гэхэд бусад нөхөд цөм толгой дохицгоов. Гагцхүү Сүрэн дуугарсангүй.

	Шинэхэн хийсэн ногоон даавуу дээлийн энгэрт хувьсгалт залуучуудын эвлэлийн гишүүний таван хошуу тэмдгийг гялалзуулсан Дэмбэрэл нөхөд рүүгээ харж,

	— Эвт шаазгай буга барина гэж байдаг юм. Цөмөөрөө оролдоод үзье гэхэд нөхөд нь цөм нэгэн дуугаар зөвшөөрөв.

	— Ингээд их ажлын төлөө санаа нийлсэн залуучууд мал сүргээ соргог сайхан бэлчээртэй болгохоор шийдэж, тус тусдаа царил зээтүү хүрз авч, гурав хоногийн дараа Хүйсийн хөндийн уудам сайхан талд уулзахаар ярилцаж гэр гэрийн зүг мордоцгоов.

	Сүрэн бусад нөхдөөсөө сүүлдэж, шонгоос морио тайлж аваад Дэмбэрэлийн хажууд ирж,

	— Лигдэн гуай гэртээ бий болов уу? гэв.

	— Бий байх.Чи уулзах хэрэгтэй юү?

	— Тийм, манай аав уулзаад ирээрэй гэсэн юм аа гэж хэлсэн Сүрэнгийн сэтгэл зовуурьтайг Дэмбэрэл ажиглан мэдээд,

	— Чи яагаад байна? Бие чинь зүгээр биз? гэв.

	— Би зүгээр, миний дүү өчигдрөөс халуураад тааруухан байна.

	— Найз минь одоохон яв! Суман дээр очоод их эмч аваачиж түргэн үзүүл. Гайгүй биз дээ гэж Дэмбэрэлийн хэлэхэд Сүрэн дахин юу ч хэлсэнгүй толгойгоо дохиод хотын хойд захад байгаа Лигдэний жижигхэн бор гэр рүү морио хөтөлсөөр явлаа.

	Сүрэн их хөгжилтэй хүн юм сан. Эртээд Сүндэрьяа бид хоёр хамт явж байхад дайралдсанаас хойш нэг л ондоо юм шиг болжээ. Сүндэрьяа над юу ч хэлээгүй. Яасан юм бол доо гэж бодсоор хойноос нь харж байв.

	 

	Зургаа

	 

	Модон хавтастай зузаан гэгчийн судар уншиж суусан Лигдэн, Сүрэнгээс цочсондоо номоо хаах гэснээ больж их л тайван байдал үзүүлэн нүдэндээ бүрэлзэж байгаа нулимсыг арчиж,

	— Суу суу, Сүрэн! Чи хаа хүрч явна? гэхэд Сүрэн гэрийн хаяанд сууж,

	— Энэ зуур явж байна. Аав тантай уулзаад ирээч гэсэн юм сан гэхэд Лигдэн юм үзэж хашир суусан зальтай толгой болохоор Сүрэнгийн сэтгэлд сэв суусныг тааварласан шиг нүдээ анивчин их л эелдэг царай гарган,

	— Танай эцэг бид хоёр хэзээний гэмгүй явсан юм. Хуучин хүрээ хороотой, шашин бурхантай байхад нэг дацанд байсан юм. Хөөрхий юу болсон юм бол доо хэл хэл! гэхэд нь Сүрэн улам зориг орж,

	— Аав танд ганцаарт чинь хэлээрэй гэсэн юм гэвэл Лигдэн гараараа дохиж,

	— Жаахан ойртоод суу гэхэд нь Сүрэн урагшилж суугаад?

	— Миний дүү халуураад байна. Танаас асуугаад эм залаад ирээрэй гэсэн юм сан гэв.

	Лигдэн Сүрэнгийн янз үзэх гэж байгаа юм шиг нэлээд дуугүй сууж байснаа.

	— Надад ямар эм байх вэ. Би доктор хүн биш. Тэр доктор моктортоо очвол дээр байх аа гэхэд,

	— Аав танаас асуугаад нэг хоёр эм тан аваад уучихвал зүгээр гээд байх юм. Таныг хичээж болгоож үзээрэй л гэж намайг явуулсан юм гэж шамдан хэлэхэд Лигдэн улам залирхаг царай гарган толгойгоо сэгсрэн шаазан хөөргөө алган дээрээ эргүүлж суув.

	Сүрэн аргаа барсан байдлаар,

	— Лигдэн гуай та хичээж эм хайрлаач. Дүү минь тун тааруухан байна шүү. Аав минь докторын эм огт уулгахгүй гээд байх юм гэхэд Лигдэн уг асуудлыг нэлээд ултай юм байна гэж тааварлан мэдээд их л үнэрхсэн байдал гарган,

	— За бас хэцүү юм. Чи цаашаа гараад янз бүрийн амьтанд дэмий юм чалчаад байх юм биш биз дээ? гэхэд Сүрэн, 

	— Үгүй, үгүй хаанаас даа, Лигдэн гуай гэв.

	Лигдэн хажуудаа байгаа жижиг модон хайрцгаас үнгэгдсэн цаасанд боодолтой юм гаргаж өгөөд.

	— Юу ч болсон үүнийг уулга. Би танай ааваас өөр хүнд бол юу ч өгөхгүй. Бид хоёр уг нь багаас хамт байж дасаж дадсан болохоор хэн нь ч хэнийхээ толгой руу ус хийхгүй байх гэж бодож байна гэжээ.

	Сүрэн түүнийг авч өвөртлөөд гарах гэтэл Лигдэн сөөнгө бүдүүн хоолойгоор Сүрэнг дуудаж,

	— Манай Дэмбэрэл та нар чинь бүтэн өдөр юу хийж бөөгнөрөөд байгаа юм бэ? гэхэд Сүрэн огт юу ч санасангүй.

	— Хүйсийн хөндийд шинэ худаг ухахаар ярилаа гэв.

	Лигдэн түүнийг сонсмогц нүдээ аньж, зулайгаа даран толгойгоо сэгсрэн гасалж.

	— Бас муухай улс юм даа. Энэ орчлонд чинь усан галав болж бүх амьд амьтан үгүй болох нь тэр. Хэн худаг гаргая гэж байгаа юм бэ? гэж асуухад хэзээний гэнэн хөнгөн сэтгэлтэй Сүрэн юу ч бодсонгүй,

	— Дэмбэрэл гэв.

	— Манай Дэмбэрэл ч ёстой юм шүглэсэн амьтан болж дээ. Тэгээд та нар цөмөөрөө ухах болсон уу?

	— Тийм, цөмөөрөө.

	— Хэзээ?

	—Удахгүй хэд хоногийн дараа Хүйсийн хөндийд очно гэж Сүрэнгийн хэлэхэд Лигдэн хоёр алгаа хавсран магнайдаа тултал залбирч байтал гадаа ноход хуцалдан, 

	— Машин ирлээ! Машин ирлээ гэж хүүхэд багачууд гүйлдэв.

	— Энэ шуугиан Лигдэний ид эхэлсэн яриаг тасалж зогсоов. Сүрэн тэднийхээс гарч мориндоо мордон гэрийн зүг давхив. Нэг үе ухаан жолоогүй морины хар хурдаар давхиж явснаа мориныхоо амыг татаж гэлдрэн,

	«Хүйсийн хөндийд худаг ухаж болохгүй байх. Аав минь намайг бага байхад нэг өдөр хамт хонь хариулж яваад: «Хүйсийн хөндий чинь лус савдагтай догшин эмзэг газар шүү. Би багадаа хонь хариулж яваад тэндээс нэг чулуу ухаж аваад ирсний шөнө их шуурга болж, хоттой хонио чононд идүүлж орхисон юм» гэж ярьж билээ. Тэгэхээр тэр лус савдагтай догшин гэдэг нь үнэн байх. Ер нь худаг ухахаа болино байгаа даа. Харин дүүдээ энэ эмийг өгье үү, байя юу? Сумын эмчид очдог юм бил үү» гэж янз янзын юм бодон өвөртөө хийсэн эмийг гаднаас нь барин үзээд «юу ч болсон гэртээ түргэн харья» гэж бодоод морио ташуурдан давхив.

	 

	Долоо

	 

	— Тэнгэр дуугарав уу даа? гэж ухмалын гүн дотроос Дэмбэрэлийн асуухад

	— Тэглээ. Удахгүй бороо орох байх. Үүл гараад Шивээтийн нуруугаар бороо цайрч байна гэж Сундуй хариулаад татаж гаргасан хувинтай шороогоо асгаад хувингаа ухмал руу эргүүлж хийв.

	Ухмалын гүнд төмөр хүрзний чулуутай харшилдан хангинан жингэнэсэн дуун Пунцагийн бадир бүдүүн гараар ургаа чулуутай хатуу газрыг царилдаж байгаа лүг лүг гэсэн авиатай хосолж, зориг шийдэмгий залуусын их хөдөлмөр ид дундаа явж байгаа нь илэрхий.

	— Сундуй аа! Бороо ормоор бол майхны гадуур байгаа юмаа оруул гэж Шагдарт хэлээрэй гэхэд нөгөө талд шороо гаргаж байсан Лувсан Сундуйгаас түрүүлж,

	— Шагдар аа! Бороо орох нь байна шүү. Майхныхаа гадуурх юмыг оруулаарай гэж хэлэхэд овоолоостой шорооны сүүдэрт амарч суусан нэг залуу;

	— Бороо орох нь гээд байвал орохоо байчихна шүү гэхэд нөгөө нь;

	— Нээрээ тэгнэ. Дуугүй байгаарай. Энэ халуун говьд бороо орвол хэчнээн сайхан бэ! гэхэд тэдний дунд хүрз бариад зогсож байсан дунд зэргийн нуруутай бор залуу,

	— Бороо орвол дээл хувцсаа тайчаад биеэ угаацгаая гэхэд Сундуй хувинтай шороогоо татангуут,

	— За, мань эр биеэ угаагаад өнөөдөр нэг гангалах нь гэхэд нөхөд нь цөм нирхийтэл инээж Хүйсийн хөндийгөөр аниргүй байдаг энэ газар худаг ухсан олон залуусын хөгжилтэй дуун тасралтгүй үргэлжлэн гарч байв.

	Худаг ухаж байгаа залуучууд заримдаа дуулна. Орой үдэш гал түлж, цүү хаяж тоглоно.

	Энэ их хөгжилтэй шуугиан үймээнд дасаагүй балмагдан цочсон хулгана зурам хүртэл нүхнээсээ гарахгүй зүрх түгшин байгаа нь дамжиггүй. 

	«Удахгүй энэ хөндийн араатан жигүүртэн, хүн малтай ижил дасал болоод хээвнэг давхиж явдаг болно доо» гэж Дэмбэрэл хувинд сул шороо хүрздэн хийх завсар бодож байв. Нэг хувин дүүргэж чадаагүй байтал нөгөөдөх нь орж ирнэ. «Манайхан ямар хурдан шалмаг ажиллаж байх юм бэ? Залуучуудын хүч үнэхээр сайхан юм. Хоёр гурван хоногийн өмнө энэ газар чинь хулгана ч далд орох нүхгүй газар байсан, бүтэн хүн харагдахгүй болчхоод байна. Эндээс лав ус гаргана» гэж бодоод хувинд зогсолтгүй шороо хийж байв.

	Хажууд нь шороо хүрздэж байсан Пунцаг дээлийн ханцуйгаар хөлсөө арчиж,

	— Энэ хөлсний гоожиж байгааг, ажлын хажуугаар дараа болоод байх юм! гэхэд

	— Зүгээр, зүгээр! Хөлс их гоожвол тос их гардаг гэдэг шүү дээ гэж Дэмбэрэл хэлэв.

	— Тэр баруун хойноос ачаатай морь хөтөлсөн хүн айсуй гэж Сундуйн хэлэх нь тэр хоёрын яриаг тасалдуулав.

	— Ямар хүн ирж явна? Сүрэн биш биз дээ? гэж Дэмбэрэл асуув.

	— «Хүний бага адтай» гэгчээр тэдний хамгийн бага атигар намхан нуруутай Гочоо,

	— Сүрэн биш, Сундуйн аав байна гэхэд,

	Сундуй хувинтай шороогоо асгаад түүнийг өрөөсөн гартаа барьсан хэвээр,

	— Нээрэн тийм байна. Нөхөд өө! Үд болж байна. Жаахан амарцгаая. Аав айраг ачаад ирж байх шиг байна гэв.

	Дэмбэрэл Пунцаг хоёрыг ухмалаас татаж гаргаад майхан өөдөө явцгаав.

	Төдхөн Сундуйн аавыг майхны дэргэд ирэхэд залуучууд дөм угтан очиж мэндлэв.

	Ширвээ хар сахалтай, ов тов цоохор, өргөн бор царайтай өвгөн Итгэлт майхны үүдэнд сууж тамхиа нэрэх зуур,

	— Одоохондоо юманд хүрэх болоогүй байна уу? гэв.

	— Үгүй хоёр метр шахуу ухав.

	— Ай тэгвэл болоогүй. Ер нь долоо найман алд ухахаас нааш ус гарахгүй байх шүү. Энд ч мөн сайхан газар шүү. Цэцэг навч алаглаад, хивс дэвссэн юм шиг ус л дутаад байгаа нутаг даа. Ус л гардаг юм бол ч гялайх нь тэр ээ гэхэд,

	— Бид ч ус гаргана л гэж бодож байгаа шүү гэж Дэмбэрэлийн шийдэмгийгээр хэлэхэд,

	— Эр хүн санасандаа, эмээлт морь харайсандаа гэгчээр бид яаж ийж байгаад ус гаргачих санаатай байна гэж Пунцагийн хэлэхийг сонсоод санаснаа бүрэн хэлж амжаагүй байсан Дэмбэрэлийн сэтгэл ханах шиг болов.

	Намрын халуун наранд нэвт халсан даавуу майхны дотор хөөсрөн оргилсон айргийн исгэлэн сайхан үнэр анхилж, эв нэгдэж зориг шулуудан ажиллаж байгаа залуучуудын хөгжил, баясал, инээдэм шуугиан дунд Итгэлт өвгөн сэтгэл хөдлөн «Залуу улс сайхан юм даа. Огт эцдэггүй. Сав л хийвэл эрхэлж тоглоод байх юм. Залуу нас гэдэг ч цог жавхлантай үе юм даа» гэж бодоод тамхиа алгуурхан сорж суулаа.

	— Би өнөө захиаг нь мартах нь байна шүү гэж өврөө уудалж олон жил өвөртөлж элэгдэн хуучирсан боловч өнгө нь гялалзсан шар ширэн түрийвчнээс захидал гаргаж, 

	— Намын үүрийн нарийн бичгийн дарга өчигдөр манайхнаар яваад өнгөрлөө. Намайг та нар дээр очно гэхээр энэ захидлыг өгүүлсэн юм аа гээд Дэмбэрэлд авч өгөв. Дэмбэрэл захидлыг задалж үзээд дуугүй уншиж сууснаа,

	— Нөхөд өө! Манай сумын намын үүрийн нарийн бичгийн дарга бидэнд цөмд нь баяр хүргэж амжилт хүссэн байна. Удахгүй худаг гаргаж санасандаа хүрсэн мэдээ та нараас сонсох болно гэж би итгэж байна гэж бичиж шүү. Бас тэгээд хоёрдугаар багийнхан та нарын ухаж байгаа худгийг хашаална. Онгоц хийх модыг баруун багийнхан дөхүүлэхээр ардын сайн дурын хөсөг хөдөлгөв. Тэр багийн ардууд Хүйсийн хөндийд худаг гаргана гэхэд цөм баяртай байна гэж бичжээ. Хэд хоногийн дараа өөрөө ирнэ гэж бас бичсэн байна гэхэд нөхөд нь цөм баярлалдаж байв.

	Аягатай айраг залгилж суусан Пунцаг,

	— Нөхөд өө! Ажилдаа орж худгаа түргэн ухаж намын үүрийн нарийн бичгийн даргыг ирэхэд ус гаргачихсан байх юм шүү гэв. Энэ үгэнд урам орсон залуучуудыг суудлаасаа босоход өвгөн Итгэлт гансаа түрийлж,

	— Та нарын ухаж байгаа худгийг үзээд түргэн явъя. Би бас тэр мод авахад явалцах болсон юм гэхэд цөм худаг дээр очихоор явцгаав.

	 

	Найм

	 

	— Чи худаг руу хэзээ очих вэ? гэж Сүндэрьяа асуухад,

	— Би маргаашаас очно гэж Сундуй унагаа татангуут хариулав. Сүндэрьяа дүүрэн сүү мэлтэлзүүлсэн хувин барьж, сайхан ивлэсэн сүүтэй гүү сааж байгаа нь урамтай.

	— Ундраа нь зүгээр юм уу? гэж Сүндэрьяагийн асуухад унагаа чагталж байсан Сундуй,

	— Хэдий чинээ гүнзгий ухвал төдий чинээ элбэг устай болмоор юм гэв.

	— Гарч л байвал учиртай л даа.

	— Тийм тийм. Нэгэнт ус гарахыг үзсэнээс хойш ухралтгүй ухаж санасандаа хүрнэ дээ гэж Дэмбэрэл хэлж байдаг шүү гэж Сундуй хэлээд Сүндэрьяагийн халуун зүрхний төвд нандигнан хадгалж байдаг хайр дурлалыг тааварлан мэдсэн юм шиг үл мэдэг инээмсэглэн Сүндэрьяагийн нүүр өөд эгц харж, — Манай Дэмбэрэл ч тун догь эр болж шүү гэв.

	— Яаж байна?

	— Эртэд худаг ухах тухай яриа болж зөрөлдөхөд тун аргагүй, хүнийг итгүүлж чадах зүйтэй сайхан үг хэлж, буруу зөвийг нь ялгаж байдаг шүү. Түүнийг харахад шинэ үеийн залуу хүн тийм байдаг байх гэхээр харагдаж байна билээ гэж Сундуйн хэлэхэд,

	— Чи ч Дэмбэрэлд ёстой цаасан малгай өмсгөж байх шив дээ гэж Сүндэрьяа ерийн даруухан царайгаа хувиргасан ч үгүй хэлээд хэнэггүй зогсож хувинтай сүүгээ барьж тэртээ хөндийн замаар цагаан тоос манаруулан давхиж яваа морьтой хүнийг харж байснаа;

	— Манай аав уу даа? гэж асуув. Сундуй түүнийг ажиглан харж хариу өгч амжаагүй байтал Сүндэрьяа,

	— Мөн байна. Юундаа ингэтэл их яарсан юм бол доо гээд хувинтай сүүгээ бариад гэр рүүгээ явав.

	Өвгөн Төмөр гэрийн гадаа давхин ирж мориноосоо бараг буун харайгаад цулбуураа гэрийн хошлонд мөчиг тачиг хавчуулаад гэрт яаран оров.

	Морин толгой урлан сийлбэрлэсэн модон хараатай хөхүүрт саамаа хийж айргаа бүлж байгаа Сүндэрьяа эцгийнхээ үргэлж тайван байдаг гандмал бор царай нь улайж өргөн зовхитой нүд нь орой дээрээ гарсныг хараад ямар нэгэн яаруу явдал тохиолджээ гэж шууд тааварлан мэдэв.

	Өвгөн Төмөр тулганы захад суумагц Сүндэрьяа өөд харж, 

	— Одоохон тэмээндээ яв! Өнөө оройдоо нүүхгүй бол болохгүй нь гэхэд Сүндэрьяа эцгийнхээ дэргэд очиж зовсон царайгаар,

	— Аав аа! Юу болоо вэ? гэж асуухад,

	— Юу болох юу байх вэ. Улс амьтан дүрвэж нүүх гээд байна гэж аавынхаа хэлэхэд Сүндэрьяа бүр гайхаж,

	— Аав аа, юу болоо вэ? хэлээч гэж шамдангуйгаар асуув. Өвгөн Төмөр дуугарсан ч үгүй тамхиа татна.

	Тогоон дээр цай самарч байсан Сүндэрьяагийн эх, Төмөрийг ширтэн харж,

	— Чи чинь галзуурч байгаа юм биш биз дээ? гэв. Төмөр уур нь хүрсэн бололтой царай нь час улайж,

	— Юун галзуурахтай манатай. Цаана чинь усан галав юүлэх гэж байна гэнэ гэхэд эмгэн охин хоёр нь гайхацгаав.

	— Аав аа, та юу сонссоноо яриач гэхэд Төмөр суудлаас яаран босож унины толгойноос уургын хуувийг шүүрэн авч бүсэндээ хавчуулаад,

	— Түүнийг ярих юу байх вэ. Хүйсийн хөндийгөөр тэнгэр тултал ус оргилж галав юүлэх гээд байна гэнэ. Энэ хавийн амьтад дүрвэж нүүх гэнэ. Би сая Лигдэнтэй уулзлаа. Ганц гэрээрээ нүүж явна. Тэр сайн санаж надад аминчлан хэлсэн юм. Битгий хамаагүй яриарай. Амаа татаж яв! гэсэн юм. Охин минь одоохон тэмээндээ яв гэж хэлээд гэрээс яаран гарав.

	Сүндэрьяа юу болж байгааг мэдээд Хүйсийн хөндийд худаг ухаж байгаа Дэмбэрэлийн том хар нүдтэй хүрэн бор царай нүдэнд нь үзэгдэх шиг болов.

	Тахирлан мушгирсан нарийн зөрөг замаар мориныхоо жолоог сул тавьж нэгэн аяар шогшиж яваа Сүрэнгийн сэтгэлд түмэн зүйлийн бодол бүрэлзэн орж «Сүндэрьяагийн нууц» гээд нэрийг нь хэлдэггүй хүн маань Дэмбэрэл байсан юм байна. Түүнийг надаас нууж гайхуулахын хэрэг юу байсан юм бэ? Бодохоос дургүй хүрэх юм. Би Дэмбэрэлээс юугаараа дутах юм бэ? Надад унавал морь байна. Ачвал тэмээ байна. Би яагаад ч гэсэн Сүндэрьяа зэргийн хүүхнийг Дэмбэрэлээс дутуу байлгахгүй, адуу малаасаа зарж аавынхаа буянаас өгч байгаад арван хурууг нь алтаар чимж, алд биеийг нь торгоор ороож чадах хөрөнгө зоорь байна. Гэтэл Сүндэрьяа намайг хэчнээн гуйхад тоодоггүйн учир юу билээ? Үүний хамаг учир Дэмбэрэлд байгаа юм. Цэргээс халагдаж ирсэн, эрдэм номтой, эвлэлийн идэвхтэн хүн гэж хүн амьтанд хэлэгдэхээрээ бүр сагсайгаад гайхуулж гүйцжээ. Тэгээд бүр Сүндэрьяагийн сэтгэлийг эвдэж, санааг урвуулж байгаад намайг дарлаж байхгүй юу. Сүндэрьяагаас чинь салгаж амьтны шившиг болгож орхиё. Чухам яаж чадна даа? гэж бодоод хөмсгөө зангидан хөмхийгөө зууж чүү! гэж морио ташуурдан нэг хэсэг хатируулан түдэлгүй Сайрын ам руу орж ирэв.

	Ойрхон нохой хуцав. Сүрэн морины жолоог татаж энд айл байдаггүй юм сан хаанаас ямар айл ирээд буучхав даа гэж бодоод тэр зүг харвал гэрийн гал улалзах нь үдшийн бүрэнхийд тодхон харагдав.

	Сүрэн гэрийн гадаа ирмэгц Лигдэн нохой хорьж өгөв. Сүрэн гэрт орж амрыг эрэхэд өвгөн Лигдэн амар мэндийн солио хэлэх ч завгүй бололтой аман дотроо дүнгэнэтэл ном уншиж байв.

	Сүрэн баахан дуугүй сууж эргэн тойрон харвал гэрийн доторх юм ундуй сундуй, баглаастай хүлээстэй юм энд тэндгүй овоолсныг гайхан харж суугаад,

	— Лигдэн гуай танайх хаашаа нүүж явна? гэж асуухад, улцан нүдээ анивчин, Сүрэнг сэв суусан дээр нь аятайхан ашиглая гэсэн шиг дуртай угтаж ам нээн,

	— Би аюулаас амь гарах гэж дүрвэж явна гэв.

	— Юунд дүрвэдэг билээ? гэж Сүрэнгийн нүдээ том болгон гайхан асуухад, Лигдэн аман дотроо ном уншсан хэвээр,

	— Иш Сүрэн минь, чи мэдэхгүй байна уу? Хүйсийн хөндийг манай говийнхон говийн хүйс гэдэг. Энэ газар угаас онгон савдагтай догшин газар шүү дээ. Энэ газрыг эвдэж сэндвэл тэнгэрт тултал ус оргилж галав юүлнэ гэсэн номтой. Энэ чинь шашин бурхны хутагт хувилгаадын номнол шүү. Тэнд хэдэн буруу номтны уршгаар усан галав юүлэх гэж байна. Тэр аюулаас амьд гарах гэж өдөр шөнөгүй зугтаж явна гэж хэлэхэд пад харанхуй шөнө замаа алдаж төөрсөн хүн шиг аль ч учрыг олохгүй мунгинасан Сүрэнгийн дотор палхийж, айх шиг болж толгойтой үс нь арзасхийв.

	Царай нь хувьсхийж айх гайхах зэрэгцэн үймж байгаа Сүрэнгийн царайг задгай түлсэн аргалын галын тодхон гэрэлд ажиглаж суусан Лигдэн улам ултай ширтэж,

	— За Сүрэн минь, дүү чинь зүгээр байна уу? гэж их л өрөвч янзтай асуухад, Сүрэн,

	— Гайгүй таны өгсөн эм уугаад бүр овоо гэв.

	— Чи хүнд хэлээгүй биз?

	— Үгүй, үгүй хаанаас даа гэж Сүрэнгийн нэлээд бишрэнгүй байдалтай байгааг хараад Лигдэн галдаа аргал хийхийн зуур,

	— Сүрэн минь, чи залуу хүн, буянтай хүний үр байна, бурхан шүтээндээ залбирч олондоо буян болж үз гэхэд Сүрэн чухам юуны ч учрыг ойлгосонгүй толгой дохив

	Лигдэн будаг нь холторч халтартсан хуучин модон аяганд чинь цай хийж өгөөд,

	— Энэ чинь тун яггүй ажил аа, гэвч бурхны авралаар аяндаа бүтэж олон амьтанд тус болно гэж хэлээд тал тал тийшээ харж улцан нүдээ улам онийлгон, — Чи тэр худгийг дарж үз. Тэгвэл усан галав юүлэхээс амьтныг аварч чадна. Түүнийг тун нууц хийх хэрэгтэй. Цаадах хэдэн чөтгөртөө мэдэгдэж болохгүй. Дэмбэрэлд бол бүүр сэжиг авхуулж огт болохгүй, тэр чинь ёстой нэг муу номтон шүү. Тэр худгийн хашааг нураачихвал тэд амьтны шившиг болж чиний хэрэг бүтэх нь тэр гэж олон жил хуримтлуулан хадгалж байсан өшөө хорслын тулам болсон бузар аргыг зааж, үнэг сүүлээрээ хуурдаг гэгчээр хоосон инээдийн ивээлээр дүүжингийн тэнцүүр дээр ганхаж байгаа туухай шиг Сүрэнгийн донсолсон сэтгэлийг улам чангаруулж, буруу тийшээ хазайхад нь хар санааныхаа хортой суран ташуураар ороолгож, хүний гараар могой бариулах гэж байгааг Сүрэн яаж мэдэх билээ. Нээрэн Дэмбэрэлийг чинь чадах аргаа оллоо. Лигдэн гуайн залбирал даатгалын хүчээр хэрэг маань бүтэх байх. Сүндэрьяа ч минийх болж юу магад! гэж муу санаа өвөрлөн сэтгэлийн бузрыг Лигдэний хортой үгээр билүүдэж, гүн шөнийн харанхуйгаар тэднийхээс мордож Хүйсийн хөндийг чиглэн давхижээ.

	 

	Арав

	 

	— Хүүе та минь босооч, цаана чинь сүйд болоод байна гэж Пунцагийн сөөнгө бүдүүн хоолойгоор бачимдан хэлэхэд майхны хойморт унтаж байсан Дэмбэрэл хучлагаа яран өндийж,

	— Юу болов? гэхэд Пунцаг ум хумгүй бүсээ бүслэх зуур Дэмбэрэл рүү анхааралтайгаар ширтэн харж,

	— Худгийн хашлагыг цөмийг нурааж шороогоор дүүргэх шахжээ гэхэд Дэмбэрэл гайхсан царайгаар нүдээ том болгож,

	— Яана гэнэ ээ? Ямар хачин юм бэ? гэж хэлээд босож хувцаслангуут,

	— Босоцгоогоорой! гэж сандрангуй өгүүлэв. Бусад нь бодож хувцаслацгаав.

	Майхны баруун хаяанд гандаж цайрсан хүрэн хилэн тэрлэгээ толгой дээгүүрээ таг нөмөрч хэвтсэн Сүрэн зүүрмэглэх зуураа Пунцаг, Дэмбэрэл хоёрын ярьсныг нэгд нэггүй сонсож намайг мэдчих вий гэж айсандаа зүрхээ даран чичирч байснаа, өндийж таг унтсан хүн шиг нойрмоглох маяг гарган нүдээ нухалж дээлээ өрөөсөн мөрөндөө эгэлдрэглэн босоод сүү долоосон гөлөг шиг хүний нүүр өөд харж чадахгүй далдиран нүдээ бүлтийлгэж байжээ.

	Орох нүхээ олж ядсан оготно шиг айн чичирсэн Сүрэнд санаа нэгтэй залуучуудын гялалзсан хүрэн бор нүүр урьд үзэгдээгүй юм шиг сүртэй харагдаад, гэмт хүний хорт нүдийг галын дөлөөр шарж байгаа юм шиг цоргиж байлаа.

	Залуучууд худаг дээр гүйлдэн очиж ямар хар санаатай амьтан бидэнд хор хүргэв. Үүнийг эвдсэн хүн ч ёстой хүн толгойтой мал юм даа. Санаа муут яван хатна, сарьсан багваахай наранд хатна гэгчээр тэр муу санаатай амьтнаас бид өшөөгөө хэзээ ч авна гэх зэргээр ярилцаж байгаа уур омог нь бадарсан хүдэр залуучуудын хилэнт царайд улам их хүч нэмэгдэж байгаа нь илэрхий.

	Дэмбэрэл худгийн аман дээр зогсож уур нь хүрсэн шинж илэрхий, магнайд нь атираа давхарлаж, худаг руу дамналдан унасан дүнзийг өшиглөж нөхөд рүүгээ хараад,

	— Энэ ч базаахгүй хэрэг болж байна даа. Үүнийг энгийн нэг явдал гэж үзэж болохгүй. Бидний шинээр буй болгож байгаа юмыг дайсан үзэн ядахдаа ингэж хорлож байна. Тийм болохоор бид сонор соргог байж, зориг шантралгүй худгаа дахин ухаж, урьдынхаасаа улам илүү сайхан болгоод ойрын хугацаанд ухаж дуусгая. Тэгээд үр дүнгээ олонд үзүүлж өшиж байсан хүнд нэг зориг, нэгдмэл хүчтэйгээ үзүүлье. Бид хэзээ ч хартан хортны өмнө бууж өгөхгүй. Тэдний хорон санаа хэзээ ч бүтэхгүй ялагдах юм гэж зориг нь мохож, урам нь хугарсан шинжтэй толгойгоо гулдайлган зогсож байсан нөхдийнхөө сэтгэлийг засаж хэлэхэд түүний хажууд худаг руу тонгойн харж байсан зоримог шулуун үгтэй Сундуй бүр их уурласан шинжтэй толгойгоо сэгсрэн гасалж,

	— Морь унасан, мод тохсон хүн ирж худаг нураагаагүй байх. Ийм муу санаатай хүн бидний дунд байх шиг байна гэхэд Сүрэнгийн дотор палхийж, улайтгасан халуун төмрөөр цоргих шиг болов.

	— Худаг нурааж, биднийг хорлосон хүн хол ч байж болно, ойрхон ч байж болно. Одоохондоо бид тодорхойгүй юманд хэнийг гэж цэцлэх вэ?~ Дайсны хөл гар болж байгаа ч хүн байж болно. Үүний учир нь хэзээ ч олдоно. Олон таван үгээр яах вэ, ажилдаа орцгооё гэж Дэмбэрэлийн хэлэхэд ёстой орой руу нь ортол хэлэх шиг Сүрэнд санагдаад хамаг биеийг нь мэдээ тасрах адил болов. Нөхөд нь цөм тус тусын хувааж авсан ногдол ажилдаа оров.

	— Харин Сүрэн уржигдархан ирсэн болохоор өнөөдөр Пунцаг Сундуй нартай хамт худаг руу нураасан шороог гаргаж усыг дахин лайдаарай гэж Дэмбэрэлийн хэлэхэд дуугарсан ч үгүй, өөдөө хаясан чулуу өөрийн толгой дээр гэдэг энэ байжээ гэж бодов. Царил зээтүүний дуу тасралтгүй гарч, зарим нь худгаа дахин бат бэхээр хаших их ажил эхэлж, Хүйсийн хөндийн хээр талд худаг гаргаж, говь нутгийнхныг сайхан бэлчээртэй болгох гэсэн залуучуудын зориг шийдэмгий ажилд хэн ч саад хийж чадахгүй нь ил байв.

	 

	Арван нэг

	 

	Намрын шар наран төөнөрөн, хэнзлэн ургасан хар ногоон таанын исгэлэн үнэр ханхалсан Хүйсийн хөндийн уудам сайхан талаар давхиж яваа Итгэлт өвгөн их л яарсан бололтой морио байн байн ташуурдаж, «Үгүй бас тусгүй юм болжээ. Тийм сайхан худаг гаргаад нураачих гэж байдгаа бас. Ямар муухай амьтан тэгж хорлодог бол оо. Усан галав юүлнэ гэдэг ч шал дэмий хэрэг. Ёстой дайсагнан хорлож байх шиг байна» гэх зэргээр элдвийг эргэцүүлэн бодсоор түдэлгүй худаг дээр хүрч ирэв.

	Өвгөн Итгэлт, Дэмбэрэлтэй уулзаж мэндээ мэдэлцээд,

	— Ажил чинь хэр зэрэг бүтэмжтэй байна даа? гэж угтан асуухад,

	— Ажил зүгээр. Та хаа хүрэх нь вэ? Юунд их давхиа вэ? гэж чүдэнзээ зурж тамхиа асаав.

	«Лигдэн бид хоёр ураг төрлийн холбоотой ах дүү хоёр мөн нь үнэн боловч амьдрал тэмцлээрээ ах дүү хоёр болж чадахгүй юм байжээ. Тэр намайг юмны түрүүнд нүд үзүүрлэж, улс нийгмийн ажилд биеийн хэр чадлаар оролцоход үргэлж дургүйцэж байдаг нь тун учиртай юм байна. Энэ нь ганц над ч муу санадаг биш, олны сайн сайхны төлөө зүтгэдэг хүн бүхнийг хялайн үздэгийнх юм байна. Сүндэрьяа маань тэр муу үгэнд итгэж байдаг байжээ. Даанч тэгмээргүй хүн юм сан даа» гэх зэргээр Дэмбэрэлийг янз бүрийн юм бодож суутал Итгэлт өвгөн яриагаа үргэлжлүүлж,

	— Нэг үхрийн эвэр цохивол мянган үхрийн эвэр цохисонтой адил гэгчээр энд тэндгүй, хэрэгтэй хэрэггүй юм яриад байдаг болов. Тийм булай явдал хэзээ ч болохгүй. Энэ бол ёстой хуучны мухар сүсэг, хоосон бишрэлийн хор болж байна. Ингэхдээ энэ ч бас ерийн төөрөгдөл биш, түүнийг ашиглаж байгаа байж магадгүй шүү гэхэд Дэмбэрэл угтаж аваад.

	— Тийм тийм таны хэлдэг зөв, дайснууд бидний сайн ажиллагааг үзэн ядахдаа олны сүсэг бишрэлийг далимдуулж хорлох ажлаа явуулж байгаа нь тэр. Бид хэзээ ч тэдэнд дийлэгдэхгүй. Харин сонор сэрэмжтэй байх хэрэгтэй байна гэхэд тэдний яриаг чагнаж хүрзээ түшин зогсож байсан Сундуй хөлсөө арчингуут,

	— Худгийг нь нураачихвал цуу үгнээс айгаад дахин ухахгүй байх гэж хорлогч нар бодсон байх аа! Бид ч тэгж газрын дунд зогсохгүй шүү гэж хэлэхэд Итгэлт Дэмбэрэл хоёр түүн өөд нэгэн зэрэг харав.

	— Нээрэн дээ. Бид ч арчаагаа алдсан аймхай хулчгарууд биш шүү. Үнэн хэрэгтээ хэзээд итгэлтэй байж чадна! гэж Дэмбэрэлийн залган хэлэхэд Итгэлт тааламжтайгаар толгой дохин,

	— За болж дээ хүүхдүүд минь! Санасандаа хүрч ажлаа бүтээцгээ! Олон үгээр яах вэ. Би ч түргэн явъя. Та нарын ажил бүтэмжтэй байгааг айл саахалтын улсад хэлж, сэтгэлийг нь тайтгаруулъя гэж хэлээд гансаа түрийлж, суудлаасаа босов.

	— Итгэлт гуай, сайн яваарай. Бидэнд сэтгэл зовох юмгүй. Ажлаа бүтээнэ гэдэгт та нар итгэж байгаарай гэж Дэмбэрэл хэлэв.

	Өвгөн Итгэлт мориндоо мордож жолоогоо залж явах гэснээ эргэж хараад,

	— Ээ харлаа, бас нэг юм мартах гэж байна. Ийм л мунгинуу болсон амьтан даа гэж биеэ зэмлээд Дэмбэрэл рүү хандаж, — Хүүе Дэмбэрэл ээ! Өнөө Сүрэнтэй уулзах гэснээ бүр мартаж орхижээ. Эцэг нь өглөө манайд ирээд хүүхдийн бие тун муу байна, Сүрэнг ирж үзээч! гэж хэлүүлсэн юм сан. Чи түүнийг Сүрэнд хэлээч гэхэд Дэмбэрэл:

	— Одоо болтол сумын эмчид очоогүй юм уу? гэв.

	— Үгүй юм байх. Шөнө хонох тутам хүүхэд нь доройтоод байгаа сурагтай юм билээ.

	— Би өвдөхтэй нь зэрэг эмчид оч! гэж Сүрэнд хэлсэн юм сан.

	— Тэр одоо болтол очоогүй байх. Сүрэнгийн эцэг чинь бага залуугийнхаа хэдэр зөрүү болохоор барагтайхан юманд нугарахгүй хүн шүү. Дам сонсвол хүүхдэдээ төвөд эм уулгаад байгаа сурагтай юм. Чухам үнэн худлыг бүү мэд гэхэд Дэмбэрэл түүнийг хаанаас олдог юм бэ гэж баахан эргэлзэж байснаа Итгэлтээс асуусан ч үгүй хэд хоногийн өмнө Лигдэний гэрт Сүрэнгийн орж байсан нь учиртай хэрэг байх нь ээ гэж дотроо зэвүүцэн бодоод, сэжиглэсэн сэтгэлд нь тодорхой хариу болох шиг болов.

	— Сүрэнг одоохон явуулна. Бидний нэг өнөө орой суман дээр очно. Сумын их эмчийг явуулъя гэж Сүрэнгийн эцэгт хэлээрэй гэхэд Итгэлт өвгөн толгойгоо дохиж мориныхоо амыг эргүүлэн гэрийн зүг явлаа.

	 

	Арван хоёр

	 

	Би хоёр жилийн өмнө говь нутгаар явж хүн ардын зан заншилтай танилцаж ардын үлгэрч, туульч нартай нүүр тулан уулзаж, тэдний хэлсэн яруу сайхан үлгэр туульсыг сэтгэл бахдам сонсож явсан билээ. Энэ үед говь нутгийн ид халуун намар цаг байж билээ.

	Би нэг өглөө говь нутаг, хөдөө талын үзэмжит сайхан уул, усны гоёмсог, ховор чухаг ан араатны сайхныг үзэхээр хоносон айлаасаа эртлэн мордож замчин залуутайгаа хамт хоёулаа дов толгод дээр гарч, гуу жалгыг уруудаж өгсөн өөд сөөргөө явж хулан тахь, зээр, бөхөн гөрөөс зэрэг янз бүрийн сонин амьтдыг нүд тэмүүлэн үзсэн минь сэтгэлээс тун гарахгүй.

	Залуу хүний замын хүзүү урт гэгчээр замчин залуу бид хоёр сайхан найз нөхөд бололцсон юм. Тэр бол ид хорин таван настай хүдэр бор залуу байж билээ. Тэр бид хоёр замын уртад арав гаруй хоног хамт явахдаа амьдралдаа тохиолдсон сонин хачин явдал бүхнээ бие биедээ харилцан эрээ бараагүй ярьж явдаг сан. Миний тэр замчны нэр Сүрэн гэдэг юм.

	Би ч амьдралдаа янз бүрийн юм үзсэн хүн шүү. Нүд чихгүй битүү цасан шуурган дунд Сүндэрьяатай анх танилцаж, байснаа ярихдаа улам хөгжилтэй болж нүдээ эргэлдүүлэн үнэхээр хөгжин баясдаг юм.

	— Би ч бас муухай амьтан шүү! гээд Сүрэн өөрөө өөрийгөө зэмлэсэн янзтай хөмсгөө зангидан гэмшсэн царайгаар нэг өдөр яриагаа эхлэхэд нь би учрыг нь ойлгохгүй их гайхаж билээ.

	Тэгээд Сүрэн маань баахан дуугүй байснаа олон зангилаатай оньсогоо тайлах гэж байгаа юм шиг над өөд эгц харж,

	— Би найз нөхрөө гомдоочих шахсан юм. Сүндэрьяа Дэмбэрэл хоёрын нандин сэтгэлтэй байсныг мэдсэнгүй. Өсөхөөс эхлээд өвөр түрийндээ орж, үерхэн өссөн найз нөхөр Дэмбэрэлдээ муу санаж, чамайг хэзээ нэг чадна даа гэж шазуураа зууж явж билээ. Гэтэл дайран дээр нь давс гэгчээр Лигдэн гэж нэг муу санааны үүр болсон өвгөн ламын үгэнд орж, залуучуудын бригадын ухаж байсан худгийг нурааж билээ. Нэг бүдэрвэл долоо бүдэрдэг гэгчээр тэр муу ламын гайгаас болж сайхан дүүгээ үхлийн хар аюулд алдах шахсан юм. Харин Дэмбэрэл маань их эмчийг авчирч дүүг минь эдгээж өгсөн юм. Үгүй бас муухай юм болж билээ. Одоо бодоход толгой руугаа шаагаад авмаар санагдах юм гэж хэлээд үнэхээр гэмшин зовсон байдлаар царайгаа хувьсхийлгэж байж билээ.

	— Чи тэгээд энэ буруугаа нөхдөдөө одоо болтол хэлээгүй юм уу? гэж миний асуухад,

	— Хаанаас даа. Одоо болтол нууж явбал нөхөр нь биш, дайсан нь болохгүй юу? Дайсан нь болсон Лигдэн хэзээний учраа олсон. Харин би тэр муухай явдлаа олон нөхдийнхөө өмнө өөрөө илчлэн хэлж буруугаа хүлээсэн. Би үнэхээр олон түмэндээ хортой муухай хэрэг хийсэн дээ ял эдэлнэ гэж бодож байсан чинь харин нөхөд минь намайг тал талаас ятган сургаж намайгаа засаж авсан юм.

	Сайныг дагавал сарны гэрэл, мууг дагавал могойн хор гэдэг ёстой үнэн шүү. Сайн нөхөр маань намайг татаж аваагүй бол би ч муухай хар балчигт унаж гүйцэх шахсан шүү гэж ярьж байгаа Сүрэнгийн царайг харахад ерийн нэг ухамсаргүй хүн биш, хийсэн гэмээ мэдэж дутагдлаа арилгаж чаддаг нандин чанар байгаа нь илхэн байлаа. Миний замчин найз Сүрэн бол ингэж хөглөж явсан эр дээ. Одоо түүнийг бодоход тун хашир эр болжээ. Даруу номхон зантай, эелдэг харилцаатай, нөхдөдөө итгэлтэй, шударга үнэнч байдлыг хараад хүн засарна гэдэг тун сайхан юм даа гэж би сэтгэлдээ баярлаж энэ ч цөмөөрөө Сүрэнгийн буруу биш, хамаг муу хэргийн эзэн нь Лигдэн юм. Тэр ч тун аягүй, өгөршсөн бутны хожуул байсан байлгүй дээ. Тэр учраа олох нь зөв гэж бодож явав.

	Бид хоёр нүд алдам цэлгэр говийн зэрэглээ татсан өргөн талыг заримдаа мориор, заримдаа тэмээгээр гаталж, иймэрхүү янз бүрийн юм ярьж замын зугаа болгож явдаг сан. Миний найз Сүрэн, Норжин гэдэг багш залуу эмэгтэйтэй сэтгэлтэй болж, бие биедээ хайртай болсон юм. Удахгүй гэр барьж, хуримаа хийх гэнэ билээ.

	Хуримдаа намайг заавал ирээрэй гэж урьсан юм. Би түүнд нь хязгааргүй баярлаж, алс хол сургуульд суралцаж байгаа болохоор ирж чадахгүй байх. Харин хуримын чинь өдөр баярын утас ирүүлнэ. Чи тэр утсыг хурим дээр цугласан олон нөхдөдөө уншиж өгөөрэй гэж хэлсэн. Энэ бол бид хоёрт ганц удаа яригдсан юм биш. Сүрэн намайг хэд дахин урьсны хариуд би үргэлж ингэж хэлдэг байсан.

	Энэ бол миний ихэмсэглэсэн хоосон гоё үг биш, аргагүй хугацаа богино, ард их ажил хүлээж байгаа болохоор Сүрэнгийнхээ хуримд оролцож чадахгүй нь үнэн. Харин ажлаа бүтээж зорьсондоо хүрээд, удахгүй эргэж ирээд энэ нутгаар явахдаа Сүрэнгийндээ очиж жинхэнэ хурим дээр нь ирсэн шиг уулзана гэж би боддог юм.

	Бид хоёр нэг хөтөл дээр гараад, мориноосоо бууцгааж тэртээ хөндийг харахад тун үзэмжтэй, хивс дэлгэсэн юм шиг янз бүрийн цэцэг навч дэлгэрсэн уужим тал ногоорон халиурч, хоёр гурваараа буусан хот айлуудын гэр нарны туяанд цайлалзан, үй түмэн хонь, адуу, үхэр, тэмээ нүд алдам их талыг битүү бүрхэн бэлчээрлэж байгааг харахад үнэхээр сайхан нутаг юм.

	Тэр харагдаж байгаа сайхан ногоон дээр майхан шаагаад сүүдэрт нь түр амарч суух сан гэж над санагдаж байлаа.

	— Энэ ямар нэртэй газар вэ? гэж би Сүрэнгээсээ асуув.

	— Хүйсийн хөндий гэдэг юм. Энд уржнан залуус худаг гаргаж энэ жил манай «Ундрах» нэгдлийнхэн намаржиж байгаа юм. Урьд нь жигүүртэн шувуу ч тоотой нисдэг эзгүй зэлүүд газар байсан юм даа гэж Сүрэн хэлж билээ.

	— Хоёулаа «Ундрах» нэгдлийн дарга миний найз Дэмбэрэлийнд очъё. Тэр өнөөдөр Сүндэрьяатай сууж хуримаа хийх гэж байгаа, намайг заавал ирээрэй гэж урьсан юм. Хоёулаа очъё гэж Сүрэнгийн хэлэхэд би дуртай зөвшөөрч Дэмбэрэлийнд очихоор мордов. Энэ завшаанаар би «Ундрах» нэгдлийн дарга ХЗЭ-ийн гишүүн Дэмбэрэлтэй танилцсан юм.

	Дэмбэрэл надад «Хүйсийн хөндийд» шинэ, худаг гаргаж нэгдэлдээ сайхан нутагтай болсныг ярьж өгсөнд сэтгэл хөдлөн түүгээр сэдэв болгон бяцхан туужийг бичив.

	 

	1956-1957

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын гарчиг :

	 

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	 

	МОНГОЛ ТУУЖ

	 

	Редактор : Дамдинсүрэнгийн Алтанхуяг

	 

	Зураач : Д. Болдбаатар

	Уран сайхны редактор : Д. Сандагдорж

	Техник редактор : Д. Норовсамбуу

	Хянагч : Н. Сарантуяа, Т. Энхбаяр, Ц. Нямжав, Д. Чимэгээ, Ж. Сосорбарам, 

	 

	Өрөлтөд 1988-4-8

	Хэвлэлтэд 1988-5-20

	 

	Цаасны хэмжээ 84X108/32.

	Хх 20,5

	Хнх 34,44 

	Тх 

	 

	Өндөр хэвлэлийн цаас № 1.

	Үсэг: Утга зохиолын.

	 

	Хэвлэсэн тоо 12000 

	 

	ХГ № 326/87. 

	Зах. № 84 

	 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

